
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ЗААВАРЛАГЧ ИРЭХ ГЭНЭ

	 

	Манай байгууллагад хорин есөн түшмэл, үйлчлэх албаны хорь орчим хүн ажилладаг юм сан. «Бүтэн цалинтайгаа тэтгэвэрт орох» гэдэг үгийг та нар лав сонссон байх. Бид үүнийг чинь цөмөөрөө л тун чадамгай амьдрал дээр хэрэгжүүлдэг юм. Үгүй, нээрээ бидний хэн нь ч ажлаасаа гараагүй бахь байдгаараа байр байрандаа байв... Тэгэхэд харин ажиллаж байна уу? Үгүй юү? Ажил маань ямар байна вэ гэвэл бид энд арав гаруй жил ажиллав. Гэхдээ энэ хугацаанд ямар нэг ашигтай ажил хийснээ санахгүй байна. Дээгүүрээ ч биднийг мартаж орхисон бололтой. Бид ажил дээрээ байна уу, үгүй юү энэ нь дарга нарт огтхон ч хамаа алга аа.

	Үнэхээр аар саархан юм хийж байгаа үе ч манайд байсан.

	«Энэ хорвоогийн сайдуудын» хэн нэг нь гэнэт үзэгдсэн төдий болоод л арилж өгдөг байлаа.

	Дараа нь яагаад ч тэр юм бэ дээр дооргүй биднийг мартчихдаг болов. Лав аргагүйн эрхэнд үе үе дээд газраас заалт, эрэлт хүсэлт ирдэг байлаа. Гэвч тэр хүсэлтийн хариуг өгдөггүй өдөр ч байж билээ. Зэгсэн... сайн ажиллагаатай дарга манай байгууллагыг удирдаж байхдаа дээд газрын эрэлтийг анхаардаггүй юм. Тэгээд дээд газрынхан ч гэсэн шалж шаардаад огт нэмэргүй дүүрчихсэн улс гэж биднийг үзээд орхичихдог байв. Ийнхүү манайхныг тоохоо больж хорвоо ертөнц дээр огт байхгүй юм шиг таг мартдаг сан. Гэвч манайхыг хааш нь хийх вэ дээ. Үнэн хэрэг дээрээ улсын нэг том албан байгууллагыг дээд газрын эрэлт хүсэлт биелүүлэхгүй байна гээд татан буулгаж яаж болох вэ дээ?.. Би олон жил түшмэлийн албан хаахдаа овоо нүд тайлж юмны арга учрыг олж чаддаг болж билээ.

	Түшмэл хүн хэчнээн ажиллах тутам төдий чинээ их ажилд дарагддагийг л би ойлгосон. Ажлаа түргэн хийчихийг хөөрхий чи хэчнээн хичээх тусам, төдий чинээн их юм чам дээр овоорно. Харин чи хэчнээн залхууран өөрийнхөө ажилд хэчнээн хайнга хандах тусам, чамд юм өгч даалгах нь бага бөгөөд «Цаадах чинь шал мангуу юм, юу ч хийж чаддаггүй юм» гэж үзэх болно. Хичээнгүй түшмэлд үргэлж их юм овоордог нь мэдээж хэрэг. Мань эр тэр их юмыг цааш нь харуулах гэж оролдсоор байгаад заавал ч үгүй нэг бүдэрдэг юм даа. За тэгээд үүнээс чинь болж түшмэл авгайтан ууртай болж, араншин нь эвдэрдэг хэрэг ээ... Хүн хэчнээн л их хичээх тусмаа алдаа гаргах нь төдий чинээ их байдаг бөгөөд түүн рүү дайрч давшлах нь улам их болдог нь амьтны жам хойно доо. Тэгээд юу ч хийдэггүй хүн алдаа ч гаргадаггүй, сэтгэл нь ч тайван байдаг.

	Албан байгууллага дээр ч үүнийг хэлж болох юм. Мал эмнэлгийн байгууллага, худалдааны гэрээ хэлэлцээр хийдэг газар хоёрыг авч үзье. Худалдааны газар нь гар хумхилгүй ажиллаж байхад эмнэлгийн газар нь юу ч хийхгүй сууж байдаг.

	За тэгээд эцсийн эцэст эмнэлгийн ямар нэг салбар ажиллагаа муутай байлаа гээд, улс орны мал эмнэлгийн ажил зогсохгүй шүү дээ! Үнэндээ тэр юу ч хийдэггүй мал эмнэлгийн байгууллага бахь байдгаараа л байхад худалдааны гэрээ хийдэг ажилч хичээнгүй газрын мөр дээр хамаг юм тохоостой байлаа гээд гэм хор болж орхихгүй л юм даг.

	Аль нэг шаламгай ажиллагаатай байгууллага манай ажлыг хийж ч байгаа юм бил үү, хэн мэдэх бил ээ? Магадгүй манайхыг хэрэггүй юм гээд хэн ч бидний оронд ажиллахгүй байж болох биш үү.

	Энд нэг ийм байгууллага байна гэдгийг дээд газрынхнаас мартуулж орхисон тэр даргыг бурхан өршөөг! Энэ ч сайхан хэрэг дээ, гэхдээ та нарт цалин хөлс төлөхөө дээд байгууллага чинь мартаагүй л байна уу? Та нар асууж магадгүй.

	Тэгвэл үгүй, огт үгүй. Энэ ч харин сайн байгаа шүү. Биднийг хаанаас мартах вэ. Нэг хоёр сараар үзэгдэхгүй болчихвол ч мартаж болох юм. Гэтэл бид сар болгон цалингаа авахаар ирдэг шүү дээ. Нягтлан бодох хүснэгтээ татаад бид гарынхаа үсэг зураад л гүйцэх нь тэр. Тусгай итгэмжлэгдсэн хүн санхүү удирдах газраас бидний мөнгийг авч хувааж өгдөг юм. Далимд нь хэлэхэд хүснэгт дээр гарын үсэг зурах шиг хэцүү ажил байдаггүй юм. Хэрэв ийм үүрэгт ажилгүй байсан сан бол ёстой л мөнгө сул авдаг улс гэж биднийг үзэж үнэхээр болох байсан билээ.

	Есөн жил ажилласан ажлынхаа газрын тухай бодмогц миний толгойд юу орж ирснийг мэдэх үү? Хэрэв дээд байгууллага биднийгээ арай мартчихаагүй бол ажил маань дээрдэх байсан уу, үгүй юү? Эсвэл өөрөөр бодъё! Хэрэв тэд бидний ижлийн өрөөсөн юм уу, хоёр байгууллагыг бас мартчихвал ямар нэг өөрчлөлт гарна гэж та бодож байна уу? Хорвоогийн ёс журам гажих байсан уу? Эсвэл цөм л хуучин ёнзгоороо байж байх бол уу? Ингэхэд харин ч бүр дээрдэж магадгүйеэ? Энэ бүхнийг мэдэхийг л би хүссэн юм.

	Гэвч хорвоогийн юм бүхэн төгсгөлтэй байдаг шүү дээ. Манай хуучин дарга тэтгэвэрт гарахын хамт шинэ дарга Саффет гуайг ирмэгц, бидний дураараа дургидаг өнгөрлөө. Тэтгэвэрт орсон даргын байр суларлаа гэж дээд газрынхан яаж мэд ээ юм бол? гэдэг л над таавар байсан юм. Харин тэгэхэд тэд мэдээд зогсоогүй, тэр байр дээр суух шинэ хүн явуулсан байлаа. Уг нь би бодохдоо нэг нэгэндээ тэтгэвэрт гарсаар байгаад дуусна гэж санасан билээ. Тэгвэл бидний оронд дахиад хэн ч ирэхгүй. Чингээд манай байгууллага хамгийн сүүлд тэтгэвэрт гарах түшмэлийнхээ хамт үүрд талийх байв.

	Гэтэл шинэ дарга явуулсан болохоор арай ч мартчихаагүй байх нь ээ! Саффет гуай ажил дээрээ ёстой л халуухан уулзлаа. Мань эр эхлээд цэцэрлэгчин, хашаачин, манаач, зарлага нарыг залхааж гарлаа.

	Яг өглөөний есөн цагт ажилдаа ирэхэд нь хэн ч байгаагүй нь мэдээж хэрэг. Арван цагт манаач Муста гуай ирээд хаалгаа онгойлгох гэхэд, дарга гэнэт

	— Та хэн бэ гэж асуужээ.

	Манай байгууллага дээр ёстой л тэгш ардчилалтай байдаг болохоор дарга ч тэр, албан хаагч ч тэр, манаач ч тэр цөм адилхан байдаг. Учир иймд Муста гуай тэр асуултад ихэд гайхжээ. Бас тэгээд олон жил манай байгууллагад байхдаа зүс үзээгүй ийм хүн хараагүй болохоор өнөөх л асуултыг нь эргүүлэн:

	— Та чинь хэн гэгч вэ? гэжээ. Тэгэхэд нь

	— Та энд ямар ажил эрхэлдэг вэ! хэмээн даргын дуу чангарчээ.

	— Юу ч хийж байсан танд юун хэрэг! Харин та энд юу хийж байгаа юм бэ? гэж асуугаад манаач манай байгууллагын энд гаднын хүн тэнэж байдаг нь юү билээ. Тагнуул байж болох юм гэж бодоод золтой л шинэ даргаа цагдаад хүргэж өгсөнгүй. Тэгтэл шинэ дарга цагаа олж:

	— Энэ байгууллагын шинэ дарга байна гэсэн нь сайн боллоо.

	— Таны өмнө энэ байгууллагад арван дөрвөн жил ажилласан манаач байна. Та орж хайрла хэмээн Муста гуай хариу өчив.

	— Танаас өөр хэн ч энд байдаггүй юм уу? гэхэд

	— Яалаа гэж дээ, байлгүй яах вэ! гэсэнд

	— Одоо арван цаг болж байхад хаалга цоожтой байна. Хэрэв албан хаагчид эрт ирвэл өрөөндөө яаж ордог юм бэ гэж Саффет гуай асуусныг хожим бид Муста гуайгаас дуулсан юм.

	— Тэдэнд цөмд нь түлхүүр явдаг юм. Тэгээд ирсэн хүн өөрөө онгойлгоод орчихдог юм. Санаагаа бүү зов, танд өнөөдөр түлхүүр хийгээд өгчихье гэж Муста хариулсан байлаа.

	Намайг ажил дээрээ ирэхэд конторт огт чимээ аниргүй байв.

	— Сайн байцгаана уу? Юу бол оо вэ? гэж намайг хамт ажилладаг нөхрөөсөө асуусанд.

	— Яггүй муу юм болжээ. Бидний толгой дээр галзуурсан дарга явуулжээ гэцгээв.

	Биднийг хэд арван үг сольж амжаагүй байтал тасалгаанд Муста гуай орж ирээд над:

	— Таныг дарга дуудаж байна гэв. 

	Би өрөөнд нь яваад орлоо. Гонзгойвтор царайтай хүн нүдэнд өртөв. Мань эр ширээн дээр тавьсан том шилэн дээр тохойлдон суужээ.

	— Би тантай учирсандаа маш баяртай байна гээд би гараа сунгав. Дарга гараа барьдаг бол уу, үгүй бол уу гэж бодсон мэт агшин зуур тээнэгэлзсэнээ, гарыг минь атгалаа.

	— Та энд юу эрхэлдэг вэ? гэж надаас асуухад нь

	— Конторын албан хаагч аа гэхэд

	— Ямар «албан хаагч» вэ? гэж шал тэнэг юм асуув.

	— Энэ газар түшмэл хийдэг гэсэнд

	— Түшмэл нь түшмэл л юм байж. Чухам юуны түшмэл бэ? Ямар ажил эрхэлдэг вэ? гээд

	— Ээ бурхан минь манайд чинь манайхны хооронд ямар ч ялгаа байхгүй. Тэгэхээр... гэтэл.

	— Та хэдэн цагт ажилдаа ирдэг вэ? гэж асуув.

	— Яг хэлж чадахгүй. Гэвч, ямар ч байсан үдийн хоолноос л өмнө ирдэг байх гэж хариу өчихөд:

	— Та өглөөний есөн цагт ажилдаа ирэх үүрэгтэй биш үү? гээд

	— Дарга аа?! Ямар хэрэг байх вэ дээ. Өглөө эрт ирчхээд юугаа хийх билээ дээ? гэхэд минь,

	— Хэрэв тийм юм бол гэртээ суугаад, огт ирсний хэрэггүй гэв. Тэгэхэд нь

	— Иш дарга минь өглөөнөөс аваад үдэш хүртэл хүүхнүүдийн хэрүүл, хүүхдүүдийн шуугианыг хүн тэсэж чадах уу? Удахгүй та ч гэсэн өөрөө энэ зовлонг амсах болно доо. Тэгээд аргагүй л ажилдаа ирэх болно гэж би өгүүлэв.

	Дарга, намайг суу ч гэсэнгүй. Гэвч би түүнийг бүдүүлэг зан гаргалаа гэж ичээхгүйн тул сандал аваад суулаа. Тэгээд халааснаасаа хайрцаг янжуур гаргаад дарга руу барьсан авч;

	— Явж болно хэмээн дарга хэллээ. Дарга маань ямар хачин амьтан бэ гэж бодоод би янжуураа халаасандаа хийгээд даргын өрөөнөөс гарч билээ.

	Саффет гуай биднийг амар заяа үзүүлсэнгүй. Эхлээд биднийг бүртгэлийн дэвтэртэй болгов. Хүн бүр өглөө ес болоогүй байхад ирээд орой таван цагаас эрт явах эрхгүй байлаа. Ажилд ирсэн явсныг тэр дэвтэрт тэмдэглэх ёстой байв. Ингэж дарга, бидний хэн нь ирсэн, хэн нь зугаалж байгаа, хэн нь тасалсан зэргийг тодорхойлдог болов. Гэвч дэвтэр дээр хэн ч ирсэн, явснаа тэмдэглэдэггүй байсан учир Саффет гуайд тэр дэвтэр тус болсонгүй.

	— Энэ аалзны хэлхэлдсэн шүлсийг арчаадах!

	— Тэр цонхны шилийг арчаадах!

	— Шатан дээрх хогийг шүүрдчих! гэх зэргээр даргын хахир дуу энд тэндгүй хангинах авч түүнийг хэн ч эс тоомсорлоно.

	— Албаныхаа хуудсыг таглацгаа! гэхэд нь

	— Энэ чинь юу юм бэ? гэж асууваас

	— Албан хаагч болгон эрхэлсэн ажлаа яв цав болгон над үзүүлэх ёстой гэж дарга зандарна.

	Эрхэлсэн ажлаа гэнэ ээ? Хэчнээн удаан хугацаанд гартаа юу ч бариагүйг минь хэн мэдэх вэ. Лав л шүүгээ дээр хуруу дарам тоос тогтсон байна лээ.

	Мань дарга өдөр ирэх тутам биднээр ямар нэгэн ажил хийлгэх гэж шаардана.

	— Бичиг баримт бүртгэж байх дэвтэр хөтөл!.. Гүйцэтгэлийн шалгалтын дэвтэр хөтлөх хэрэгтэй гэх мэт олон юм шаардахад нь

	— Ээ дарга минь юун бүртгэлийн дэвтэр вэ? Манайд чинь ямар ч бичиг сэлт ирдэггүй, юуг нь бүртгэх юм бэ гээд л сууцгаадаг байв.

	Өдөр болгон л дарга нэг шинэ юм гаргаж ирнэ. 

	Тэгж л байг! Хэн ч үүнийг хайхрахгүй болохоор хамаа юу байна. Тэр ч дарга чигээрээ, бид ч албан хаагч чигээрээ байна шүү дээ. Нэгэн удаа манай нөхөд:

	— Чи дарга дээр очоод ажил явдлаа яриад ир гэж намайг явуулав.

	— Иш, дарга минь, өөрийгөө ингэж зовоож байгаад яах нь вэ? Манай энэ газар чинь бусадтайгаа адилхан юм биш. Энд чинь ажил алга байна шүү дээ! Байхгүй юмыг бодож байхын хэрэг юу байна? гэж намайг хэлтэл:

	— Та цалин авдаг уу гэж асуухад нь

	— Авдаг гэж би хариуллаа.

	— Тэгвэл та юу хийсэн гэж цалин авдаг билээ? гэхэд

	— Дарга минь бид төрдөө алба хааж байгаа болохоор цалин авалгүй яах вэ. Төрийн албан хаагч гэдэг цолыг үнэ хөлсгүй эдэлж болно гэж үү дээ? гэсэнд

	— Хэрэв тийм юм бол ажиллах л хэрэгтэй гээд

	— Манайд хийх ажил байгаа юм уу даа, бид хийхийг хүсэхгүй байна гэж үү? Манайхныг мартчихсан юм, тэгээд ийм газар байгааг хэн ч мэддэггүй байх гэхэд минь

	Дарга байдгаараа уурлан гараараа дохиж:

	— Алба, алба чигээрээ байдаг юм! Би та нарыг захирах ёсоороо захирах гэж байна хэмээн хашхирав.

	— Захирахыг чинь л харъя. Харин өөрөө өөрийнхөө тухай битгий мартаарай, гэтэл

	— Би чамайг хувийн чинь хэрэгт бичнэ... гэж даргыг аашлахад,

	— Бичиж л байхгүй юү... гэвэл

	— Би гомдол гаргаж заалдана даа, эрнэ! гэж хэллээ. 

	Тэгэхэд нь би ч мөчөөгөө өгсөнгүй:

	— Гомдол эр л дээ! Ямар гарзтай юм биш! гэж хариулав.

	Дарга ямар ч юм хийсэн огт тус болсонгүй. Бидэнтэй яагаад ч ая зүйгээ олсонгүй. Биднээр ядаж адарт шавааралдсан аалзны шүлсийг ч, шүүгээний тоосыг ч арчуулж дийлсэнгүй. Бидний хэн нь ч хэдийд ажил эхэлж дуусах хийгээд дэвтэр дээр тэмдэглэж бүртгэл хөтлөх гэгчийг урьдын адил мэдэхгүй хэвээрээ л байлаа. Тэгээд бид «Биднийг юү гэж л бодно бод. Өөрөө дуртай газраа суу. Бид цөмөөрөө нэг санаатай улс. Хэрэв бидэнтэй тэмцэх юм бол бид гомдол гаргана» гэсэн, зурвас даргадаа явуулах дээрээ хүрлээ.

	— Дураараа дургиж, дунд чөмгөөрөө жиргэ. Ахиад та нарын хэрэгт хошуу дүрэхээ л больё! гэж эцсийн эцэст Саффет гуай хэлээд бүгдийг тоомсорлоогүй шинжтэй гараараа дохиж билээ.

	Бид дахиад л хуучин янзаараа амьдрах болов. Дарга байна уу, үгүй юү гэдгийг хэн ч сонирхохоо болилоо. Үнэндээ дарга минь өглөө болгон ажил дээрээ яг есөн цагт ирж, таван цагт харьдаг байлаа. Хөөрхий зайлуул, өглөөнөөс үдэш хүртэл өрөөнөөсөө гаралгүй суудаг байв. Мань эр тэнд юу хийж байсныг бид мэддэггүй байлаа!

	Нэг өдөр шуудан зөөгч манайд шар дугтуйтай албан бичиг авчрав. Ээ бурхан минь! Энэ чинь хаанаас ирэх нь тэр вэ? Бид яахаа ч мэдэхгүй мэгдэцгээж дэмий л уул бичгийг үзэх гэж бөөгнөрлөө. «Чи задал! Чи задал!» гэж бие бие рүүгээ түлхэнэ. Гэвч хэн ч зүрхэлсэнгүй Мухсин гуай Хюсаметтин гуайд хандаж:

	— За, наадахыгаа задлаадах гэхэд тэр бээр дургүйцэн,

	— Намайг задал гэхийн оронд өөрөө чи яагаад задалчхаж болдоггүй юм бэ? гэлээ.

	— Үгүй чи чинь сурвалжилга хариуцсан түшмэл шүү дээ! гэхэд нь,

	— Чи хаанаас ингэж мэд ээ вэ! гэв. Энэ маргааныг таслахын тул би угтан авч:

	— Бид ингэж байхын хэрэг юу байна аа? Толгой дээрээ булуу хураахын нэмэр. Дарга л өөрөө задалж үзэг гэлээ.

	Тэгээд би түрүүлж тэд намайг дагаад цөмөөрөө дарга руугаа явлаа.

	— Дарга аа, танд захиа ирж гэж намайг хэлтэл, Саффет гуай бидний нүдэн дээр захиаг тонгоргоороо задлав. Чөтгөр алгадмар, тэнд юу гэсэн байгаа бол доо? хэмээн үнэндээ дугтуйнаас нь тагтаа гараад ниссэн ч, туулай гараад харайсан ч гайхахааргүйгээр тэгж хүлээж ядан байв. Бид бүгдийн санаа ихэд түгшсэн, ямар амьтан манай газар захиа явуулах гэж солиоров оо?

	Тэгээд дарга маань тэр бичгийг гаргаж уншаад хэлсэн нь:

	— Манай товчоо гуравдугаар шалгах хэсэгт хамаарагдах болжээ. Дөрөвдүгээр сарын турш манай ажлыг шалгах юм байна гэв.

	— Ээ дар эх минь! гэж Мухсин гуай санаа алдав.

	— Шалгалт гэнэ үү? Манайхыг шалгахаар зааварлагч ирнэ гэнэ үү? хэмээн чихэндээ үл итгэн Хюсаметтин гуай бувтнаж, ээ золиг яана даа гэв.

	— Нээрээ дөрөвдүгээр сард юм уу?

	— Одоо яах вэ, нөхөд өө? гэлцэнэ.

	Ганцхан даргын санаа зовсон шинжгүй,

	— Зааварлагч ямар бурхан биш. Тэр биднийг яах ч үгүй гэхэд нь,

	— Саффет гуай, та юу ярих нь энэ вэ? Эсвэл та амьдралдаа зааварлагч үзээгүй байх нь уу? Манай энд нэг удаа шалгагч ирсэн юм... гэж хэн нэгнийг эхэлмэгц,

	— Тэр чинь ямар эрлэг биш. Та нарыг ямар хоолноос чинь салгачих юм уу? гэхэд нь бид дор бүрнээ л өөрсдийн санасан бодсоныг илэрхийлж,

	— Тэглээ ч гэсэн л зовох болно доо.

	Биднийг хааш нь ч юм бэ алс холын хязгаар луу харцага шувуухай хөөхийн адил намнах буюу,

	— Би одоо яг л нэмэгдэл авах болчхоод байгаа юм. Хэрэв өөр газар шилжүүлчихвэл өнгөрөх нь тэр.

	— Би ч гэсэн ялгаагүй! Хүү сургуульд, охин дээд сургуульд суралцдаг!

	— Тэр зааварлагч чинь амьдрал ерөөсөө харахгүй, огцруулж хаячхаад л болох нь тэр! гэлцлээ.

	Тэгэхэд энэ дарга яаж байна вэ? гэвэл өөрт нь ямар ч хамаагүй юм шиг;

	— Зааварлагч зааварлагч л байгаа биз! Тэр ер нь яаж ч чадахгүй. Битгий дэмий юм бод.... гэх юм.

	Үгүй та нар харцгаа л даа. Бид цөмөөрөө л зааварлагч ирээд юу болох бол доо гэж гүн бодолд автагджээ.

	— Хэзээ билээ дээ манай байгууллага дээр зааварлагч ирсэн юм даг. Та минь бодоод үз л дээ. Тэгсэн чинь манай нэг түшмэл Сүлейман гуайг зөвхөн ажил дээрээ цай чаналаа гэж хөөж билээ. Хөөрхий муу Сүлейман гуайг бурхан өршөөх болтугай гэж, нэгийг өгүүлэхэд,

	— Тэр зааварлагчтай чинь тэглээ ингэлээ гэж заалдаж болдоггүй юм. Бас нэг.... гэж нөгөө нэг нь өгүүлнэ.

	Гэтэл манай дарга дажгүй байх юм. Яадаг билээ! Тэгээд бид бужигнаж гарлаа. Цөмөөрөө л цэвэрлэгээнд орлоо. Ээ бурхан минь ямар муухай бохир байсан гэж санана аа!.. Тэрэг тэргээр хог гарч билээ. Олон жилээр шүүгээ дээр хурсан тоос хажуугаар нь явсан ирсэн хүмүүс хуруугаараа дурсгалын юм бичих буюу үгүй ядахдаа нэрээ зурахгүй өнгөрч чадахааргүй тийм зузаан байв.

	Манай нэг нөхөр бичгийн хэрэглэл худалддаг шүүгээн дээр «Хыдырын хүү Шабан 1330 онд1 төрсөн. Сивас тойргийн Бюлюнджюк тосгоны хүн» гэж бичсэн байхыг хараад түүнийг яасан ч арилгахгүй гэлээ.

	— Энэ чинь бидний хуучин найзын дурсгал байна. Яаж болох юм бэ гэж тэр бээр биднийг ятгасан билээ.

	Тоосыг нь арчиж, хогийг нь цэвэрлэв. Байшингийнхаа ханыг сайтар шохойдов. Нийтийн хүчээр хаалга цонхоо будацгаав. Бид нэг нэгийгээ цалгар назгай гэж зэмлэх учир цөмөөрөө шатаа хүртэл цэвэрлэв. Манай ажлын газар огт өөр боллоо. Цөм л гялалзаад цэвэр гэдэг нь аргагүй сайхан ажээ. Нэгэн хошууны хотод зааварлагч иржээ гэлцсэн билээ. Тэгээд нэг байгууллагыг шалгах юм байх, хуруугаа машин доогуур шургуулж «Хэдэн жил болсон тоос вэ?» гэж асуусан юм гэнэ лээ. Тэгээд л нэг түшмэл тушаалаасаа халагдах нь тэр ээ.

	Манай цэцэрлэгч цэцэрлэг дэх бүх ногоогоо зулгааж оронд нь цэцэг суулгав. Бид ийнхүү газар сайгүй зааварлагчийн ирэхэд бэлтгэж гарлаа. Сүртэй сүржин дуу яриа ч тарлаа. Түүний очсон албан газар ажлын цагаар ажил дээрээ байгаагүй хүн бүрийг халсан гэнэ. Хэн ажилдаа хайнга хандана түүнийг дээд газар илтгэдэг гэнэ гэх мэтийг сонсоод бид ажилдаа есөн цагт биш харин найман цагт ирдэг боллоо. Тэгээд,

	— За найзууд аа, хүн болгон нэг юм олж хийгээрэй дээ. Уг нь бид сарын тайлан гаргаж байсан байх аа, тийм үү?

	— Цаас бичгээ гаргацгаа!

	— Мэдээ сэлтээ бэлтгэцгээ! гэлцэх боллоо.

	Бид ч галзуурсан юм шиг ажиллаж гарлаа. Тооны машин эргэлдэж хүн бүр үг ярих завгүй ажилд дарагдаж өдөр бүр даргаар гарын үсэг зуруулахаар өдий төдий цаас авч орно. Бид хэлтэс, бүлэг болон хуваагдаж, дээд хүмүүстээ өргөн мэдүүлэх бичиг илгээхэд тэндээс ажил төрлийн заавар, шийдвэр явуулах болов. Бичгийн машин тачигнаж, үзгийн дуу чахран энд тэндгүй л ноорог цоохорлон эрээчнэ.

	Манай товчоогоор албан хүмүүс үзэгдэж марк авах, батлуулж гарын үсэг зуруулж, тамга тэмдэг даруулах явдал ч их боллоо...

	— Хажуугийн өрөөнд аваачаад өг!

	— Энэ ширээн дээр гарын үсэг зурдаг юм!

	— Сангийн цуглуулга төл!

	— Баримт бичигт наах арван хоёр гэрэл зураг авчраарай!

	— Хоёрдугаар хэлтсийн дарга зөвшөөрөх юм уу?

	270 куругийн үнэтэй сүлдтэй марк хэрэгтэй гэх мэт яриа чихэнд хоногшсоор байлаа.

	Харин зааварлагчийн тухай цуу ч бүр дэндэв. Түүний хөл хүрсэн газар юу ч үлддэггүй юм гэнэ гэцгээнэ.

	Бид өдөрт найман цаг ажиллах ёстой атлаа арван цагаар ажиллана. Тэгээд бас бүтэн сайн өдөр ч контороосоо гарахаа байв. Гэвч ингэсэн хэр нь ажлаа хүчрэхгүй байлаа.

	Чингэтэл зааварлагч лхагвад ирэх тухай мэдээ авлаа. Байгууллагаараа маш шалмаг хөдөлцгөөж, манайхан гарын үсэг зуруулахаар оочирлон зогсдог ч боллоо. Хэрэв ажилтан нарын тоог нэмэгдүүлэхгүй бол ажилдаа дарагдаж бүр үхэх байлаа.

	Ганцхан дарга маань зааварлагч ирнэ гэдгийг дуулаад ер сандарч тэвдсэнгүй.

	— Ирвэл ирж л байг хэмээн юу ч болоогүй юм шиг хэлдэг сэн.

	— Саффет гуай ирж л байг гэдэг чинь юу гэсэн үг вэ? Тоглоом биш үү дээ. Лхагвад ирэх гэнэ гэж бүр итгэлтэй мэдээ сонссон юм гэхэд,

	— Ирвэл ирж л байг! Биднийг ямар залгичих юм биш гэж дарга маань хэлээд

	— Та ер нь зааварлагч ямар юм байдгийг огт үзээгүй бололтой гэвэл,

	— Нөхөд минь та нарынхаар бол яах болж байна даа? гэдэг байв.

	— Тэр зааварлагчид чинь тусгай байр бодохгүй юм уу? Ирснийг нь тохиолдуулан цайллага будаалга хийхгүй юм гэж үү? гэхэд,

	— Үгүй, манай байгууллагад ийм юманд зарцуулах илүү сохор зоос ч байхгүй хэмээн Саффет гуай хэллээ. Урьд өмнө ийм тэнэг амьтныг та нар үзсэн үү? Зааварлагч ирэх нь гээд л сар хагасын турш хөлсөө асгаруулж байна.

	Тэр бээр маргааш ирэх болохоор бид эцсийнхээ хүчийг өнөөдөр шавхаж байна биш үү. Тэгээд бас түүнийг ирэх өдөр цайллага ч хийж болохгүй нь ээ. Хэрэв бид зочилж дайлахгүй бол манай бүх ажил ад үзэгдэнэ гэж маш их хэрүүл боллоо.

	Ингээд бүх хүмүүс юм хуримтлуулж худалдааны клубт гурав дахь өдөр цайллага хийхээр захиалав.

	Мягмар гарагийн шөнө би нүдээ аньж ч чадсангүй. Өглөө эрт босоод нүүр гараа угааж, сахлаа хусав. Ажил дээрээ найм хагаст очлоо. Тэгсэн чинь хамгийн сүүлд ирсэн байв. Цөмөөрөө дөнгөж сая зүүнээс гарсан шинэ хувцастай байр байрандаа сууцгаах аж.

	Дарга маань ерийнхөө заншлаар есөн цагт ажилдаа ирж өрөөндөө орлоо.

	Байгууллагын ажил ч ёстой бургилж байв. Цөмөөрөө л өөрийнхөө үүргийг аль болох түргэн сайн хийх гэж хичээнэ. Өдөр дунд боллоо, зааварлагчийн тухай ямар ч сураг байдаггүй.

	Магад маргааш ч ирж болох юм даа? Цайллагаа маргааш хийе гэж худалдааны клубийн газар хэлэхээр очлоо. Нэгэн өдрийн дотор хүнсний зүйл муудчихгүй л дээ...

	Манай бүх ажилтан ийш тийшээ утасдаж, цахилгаан шидэлж зааварлагчийн тухай сураглаж мэдэхийг хичээх ажээ. Гэтэл зааварлагчийн тухай хэн ч юу ч сонсож, хараагүй болох нь тодорхой болов.

	Ер нь та нар өөрсдөө ийм цуу тараачхаагүй биз гэж нэгнийхээ асуухад,

	— Ингэж тоглож болох уу даа хэмээн нөгөөдүүл нь хариулна. Тэр үдэш бид өөрсдийнхөө нэр алдрын төлөө цайллага хийв. Цөмөөрөө л ганцхан зааварлагчийн тухай ярилцахуй нь:

	— Яагаад ирээгүй юм бол, сонин юм аа?

	— Мань эр хэзээ ирдэг бол?

	— Лав л санамсаргүй гэнэт ирээд биднийг баллах байх гэлцэнэ.

	Эцэст нь дарга тэсэж байж чадахаа байгаад чангаар хөхөрч:

	— Нөхөд минь ээ ямар ч зааварлагч ирэхгүй. Тэр цууг чинь би тарааж зааварлагч ирэх тухай тэр захиаг би өөрөө явуулсан юм гэлээ:

	Тэгэхэд нь бидний зарим нэгэн,

	— Чи муу зальтай хог, чи муу луйварчин гэлцэнэ. Би өөр яах билээ дээ? Миний авсан бүх арга хэмжээ ямар ч үр дүнгээ өгөхгүй юм чинь! Би та нарыг дэглэмтэй ажиллуулж чадахгүй байв. Зааварлагч ирэх гэнэ гэж молигодуулахыгаа та нар л өөрсдөө хийсэн, аргагүйн эрхэнд би тэгж худал хэлэх болов шүү дээ. Одоо харахгүй юу, ажил маань бүрэн эрчимтэй явж байна! гэж дарга маань хэлэв.

	Цайллага бидэнд ямар ч баяр хөөр болсонгүй. Дараачийн өдөр нь хуучин хэвээрээ ажилдаа ирэхийг хэчнээн хичээсэн боловч огт болсонгүй.

	Дээд газар манай байгууллагыг ажиллаж буйг мэдчихээд элдвийн эрэлтээр булж гарлаа. Контороор албаны хүмүүс үзэгдэж, бид хэчнээн хөндийрөхийг бодовч тэднээс хөндийрч яагаад ч чадахгүй байв. Харин тэд,

	— Нөхөд өө! Бид татвар төлдөг. Түүнээс та нарын цалин бүрддэг. Ажиллаад л байх хэрэгтэй. Тэгэхгүй бол бид гомдлоо гаргах болно! хэмээн бидэн рүү дайрах нь их боллоо.

	Тэр үеэс хойш бид ажлаасаа өчүүхэн ч хөндийрөхөө больж билээ. Тэртээ тэргүй өдөр ирэх тутам ажил маань улам их болж хүч хүрэлцэхгүй байсан нь хэцүү байлаа! Манай байгууллагад арваад хүн нэмэгдсэн боловч ажил хомстсонгүй. Энэ бүхэн өнөөх гайтай худалч Саффет гуайгаас болж бидний нуруун дээр тохогдсон юм даа.

	Ийнхүү бид зааварлагчийг үзсэнгүй, гэхдээ түүнийг хэзээ нэг цагт ирнэ гэдэг бодол толгойноос гардаггүй сэн. Тэгээд ч бид тэр зааварлагчийн соргог мэлмийн дор ажиллаж байгаа юм шиг санагддаг сан. Одоо бид залбирал уншихдаа:

	— Ээ оройн дээд бурхан тэнгэр минь. Ажил төрлийг хэрэгсдэггүй ч байсан, дээд газар биднийгээ мартдаг ч байсан хамаагүй ганцхан л манай хуучин дарга шиг хүнийг ивээн хайрлам уу гэдэг сэн.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	Сүхбаатарын нэрэмжит Хэвлэлийн Комбинат.

